
A lo Muto Lostrissemo, e Magnifeco

Comm’à frate carnale Messer Uneco,

Che Dio le manne tanto de Ioditio

Quant’io vorria pennacchie, purchie, e frisole.



P
E l’arma de Messere cierto crideme,

Ca tanto m’hà piaciuto la toa lettera,

Che l’haggio tutta letta co lo graffio,

E ’ntennette no gusto ncomparabele

Chiù ca s’havesse vinto quacche chiaiero

Ca stai de truono, e senza freve, ò collera.

M’allegro po ca staie co sso buon’anemo

De te ’nzorare, e la nnevine propio

Mo che fa friddo, e tronola, e chiovelleca

E tanto chiu la nzierte à milo shiuoccolo,

Si piglia Cecca, Cecca, che de Napole

E lo shiore, lo spanto, e lo martorio.

E cride ca da Trocchia à Panecuocolo,

E da Mariglianella fi à Casoria

Ashiare non se pò chiù bella femmena.

E pe te dire mprimmo, ed antemonia

Le soie bellizze azzò sentenno direle

Te siente strascinare co no straolo,

E te spertose Ammore lo vellicolo,

Chiavannote de ponta na saglioccola.

Siente ora susso, e vengate lo spasemo

E ss’hà na capo lavorata à brognola

Grossa, chiantuta, e comme preta marmora

Che mai vidde chiù tosta chiricoccola.

No fronte iancolillo, e tanto autissimo,

Che pare la montagna de Posileco

